
Lekuineko hautetsia Zuberoan abian jarri den
egitasmoaz mintzo zaigu.

Euskal Herriko hautetsi guztiek hitzordu bat dugu datorren abenduaren
15ean Miarritzeko Udal Kasinoan. 1999an Bilboko Euskalduna Jauregian
eta 2001eko otsailean Donostiako Kursaalean finkatutako ibilbideari jarrai-
ki, abenduaren 15ean Miarritzeko Udal Kasinoan Batzar Orokorra egingo
du Udalbiltzak. Kursaaletik gaur arte abian jarritako ekimenen kudeaketa
informea eta aurrekontuen kitapena egitearekin batera, 2002. urterako
plangintza eta aurrekontuak aurkeztuko ditu Udalbiltzaren Batzorde Eragi-
leak, hautetsien emendakin zein proposamenak jaso eta aztertu ostean. Ho-
nekin batera, Udalbiltzaren Jarduerarako Oinarrizko Barne Araudia behin
betikoz onartu eta Batzorde Eragile berria hautatuko dira Batzarrean. Erron-
ka garrantzitsuak ditu Udalbiltzak aurrera begira, baina ilusioz eta indarrez
aurre egin diezaiekegu. Hautetsi guztien lanarekin, datorren urteko egitas-
moak aurrera eramateko urratsak emango ditugu datorren abenduaren
15etik aurrera.

MIARRITZEKO 
HITZORDUA

3. alea  • 2001eko abendua

Miarritzeko Udal Kasinoan hurrengo Batzar Orokorra egingo da.

«1999an Bilbon
eta 2001eko 

otsailean Donostian
hasitako ibilbideari
jarraipena emango
dio Miarritzeko

Batzarrak»

UDAL HITZA
UDALBILTZA Euskal Herriko Udal eta Udal Hautetsien Biltzarra

Batzar Orokorra

Dominique Duhalderekin 
solasean

Aldizkari Ofiziala
Udalbiltzaren Batzorde Eragileak azken hile-

etan hartutako erabakiak.

2002ko plangintza eta aurrekontuen 
aurkezpena egin du Udalbiltzak.



1999ko irailean Bilboko Eus-
kaldunan Udalbiltzaren Ba-
tzar Eratzailea egin zenetik,

gorabeheraz betetako ibilbidea
izan du Udalbiltzak. 2001eko
otsailean Donostiako Kursaaleko
Batzarretik aurrera, ordea, ordura
arteko izozte egoeratik ateratzeko
bidea hartu zuen. 

Udalbiltzak bere burua berran-
tolatzea lortu du hileotan. Hamai-
ka Lan Batzorde eratu eta lan dina-
mika zehatza ezarri da bakoitzaren-
tzat, betiere arlokako diagnostiko-
ak abiapuntu gisa hartuta. Batzor-
deen buruek Batzorde Eragile di-
namikoa eta jarraikorra sortu dute. 

Lan politika zein zuzendaritza
hautatu orduko, instituzio gisa
ezinbestekoak diren azpiegitura
eta giza-baliabideez hornituz joan
da Udalbiltza. Astigarraga, Etxa-
rri-Aranatz, Oiartzun eta Usurbil-
go udalekin egindako hitzarme-
nak direla medio, udal horietan
bulegoak ditu Udalbiltzak eta,
hauekin batera, bulego publikoak
zabaldu ditu Iruñean, Baionan eta
laster batean Bilbon.

Instituzio batek berezkoa
duen egitura administratiboa sor-
tzeko bidean urrats garrantzitsuak
eman ditugu. Publikoari arreta eta
erregistroa, idazkaritza, kontu-
hartzea, prentsa bulegoa eta Lan
Batzordeetako teknikariez osatu-
tako langile taldea eratu dugu. 

Hautetsien arteko komunika-
zioa zein gizartearekikoa lantzea
ere izan du helburutzat hasieratik

Udalbiltzak, eta nahi horren adi-
bide praktikoak ditugu hautetsiei
zuzendutako Udal Hitza bi-hila-
betekaria eta www.udalbiltza.net
webgunea. 

Udalbiltzaren Barne Funtzio-
namendu demokratikorako bal-
dintzak sortzeko bidean, Barne
Araudia diseinatu eta ekarpenez
osatzeko prozedura demokrati-
koa ezarri du, zeina Miarritzeko
Batzarrean onartuko den behin
betikoz. Bestalde, Udalbiltzaren
Alde elkarte pribatuari izaera ju-
ridiko-publikoa ezarri zaio,
Udalbiltza Partzuergoa sortuz.

2001. urtean zehar abian jarri
diren egitasmoen artean, garran-
tzitsuena Naziotasun Aitormena
bideratzea izan da. Lehen fasean,
hainbat udalek bat egin dute
Udalbiltzak naziotasunaren esku-
bidea bermatzeko aurkeztu mo-
zioarekin, eta dagoeneko lehen
euskarriak banatu dira. Naziota-
sunaren gaia aktualitateko agen-
detan ezartzea lortu dugu ekimen
honi esker.

Nazioarte mailan garrantzi be-
rezia izan dute diasporako euskal-
dunekiko harremanek eta, hone-
la, Ipar eta Hego Amerikako Eus-
kal Etxeen Kongresuetan Udalbil-
tzaren ordezkaritzak parte hartu
du. Herrien Eskubideen Nazioar-
teko Ligarekin Hitzarmena egin
du Udalbiltzak eta baita 2002ko
Estaturik Gabeko Nazioen Kon-
ferentzia antolatzeko konpromi-
soa hartu ere.

Eskubide Demokratikoen sai-
lean Sakanako Herri Kontsultara-
ko Batzorde Bermatzailea Udal-
biltzak hartu du bere gain eta Eus-
kal Herrian bizitzeko eskubideaz
errefuxiatuekiko sostengu lana
egin dugu.

Euskararen zein Komunikabi-
deen alorretan, Hizkuntza Esku-
bideen Behatokia sortzen lagun-
du dugu, %100a finantzatuz. To-
pagunearekiko hitzarmen zabala
sinatu genuen eta Irratigintza
Ekoizpen Zentroa sortzeko
proiektuari laguntza eman ge-
nion, besteak beste.

Irakaskuntzan “Humanitateen
Dekretua” ezartzearen kontrako
udal-mozioen dinamika jarri ge-
nuen martxan eta ikastolen festak
diruz lagundu. Kultura eta Kirola
alorretan, Lehen Udal Kirol eta Kul-
tura Topaketak antolatu ziren ekai-
nean eta Euskal Selekzioen aldeko
dinamika aktiboa abiatu dugu.

Gizarte eta Ekonomia sailean,
Euskal Herriko Estatistika Datuen
kudeaketa bateratua abiatzeko le-
hen urratsak eman dira eta Zube-
roako gizarte-eragileekiko lan di-
namika jarraia ezarri da, Zuberoa
suspertzeko planaren barruan. Lu-
rralde Antolaketan, Euskal Herri-
ko Sare Meteorologikoa sortzeko
lehen fasea abiatu da jada EHK-
ME Fundazioarekin.

Izozte egoeratik berotze fasera.
Gorabeherak gaindituta, aurrei-
kusitako egitasmoak aurrera era-
matea lortu dugu.

Ilusioz jantzirik, lepo bete genuen
Euskalduna Jauregia 99ko irailean.
Aho batez babestu genuen orduan
Udalbiltzaren sorrera eta modu berean
onartu bere bost lan-helburu nagu-
siak:

-Euskal Herria nazioa dela aldarri-
katzea eta Euskal Herria ordezkatzea
beste herri eta nazioen aurrean.

-Lehendabiziko instituzioa izaki,
nazio eraikuntzan aritu eta laguntzea.

-Euskal Herriaren egoeraren azter-
keta sakona egin, eraikuntza naziona-
la era bateratuaz sustatzeko eta arloz
arloko arazoei irtenbidea ematen
laguntzeko.

-Euskal Herriaren egituraketa ins-
tituzional eta politikoa aztertzea eta
bertan esku hartzea. Etorkizuneko
Euskal Herriaren antolaketa adminis-
tratiboaren oinarriak finkatzea.

-Udalen arteko elkarlana bultza-
tzea herri bezala dituzten arazoei era
bateratuan aurre egiteko.

Ordutik egoera politikoa eta bi
estatuen aldetik Euskal Herriari
buruzko ukazio eta eraso bidea kora-
pilatu baino egin ez den arren,
orduan esandako guzti-guztiak dira
baliagarri. Eta orduan Udalbiltza sor-
tzeko beharra eta gogoa  izan genuen
legez, instituzio honetako kide gare-
non konpromisoak helburu horieki-
ko koherentziaz lan egitea izan behar-
ko luke, alderdikeriak kanpo utzita,
herri-ordezkari legez nazio-eraikun-
tzan elkarlana bultzatuz.

Erronka ederrak ditugu heldu den
urteari begira eta Udalbiltzakide
guzti-guztion beharra dago horiek
betetzeko. Miarritzen ikusiko dugu
elkar!

MARIBI UGARTEBURU

Udalbiltzaren eleduna

Miarritzeko hondartzaren erdi-erdian dagoen Udal Kasinoa
hautatu du Udalbiltzak Batzar Orokorra antolatzeko. Goize-
ko 09.30ean ateak zabalduko dira hautetsientzat eta, ohi be-
zala, herrialdeka banatutako mahaietan asistentzia hartu eta
Batzarrean aztertuko diren txostenak zein bozketa txartelak
banatuko zaizkizue. Txostenen karpeta berean, fitxa bat aur-
kituko duzue zuen datu pertsonalak zein udaletxekoak jartze-
ko, aurrera begira Udalbiltzarekin harremanak errazagoak eta
arinagoak izan daitezen. Behin harrera eginda, goizeko
10.00etan emango zaio hasiera Batzarrari. Bai gaztelaniaz eta
baita frantsesez ere, itzulpen zerbitzua eskainiko da, Batzarra
euskaraz jarraitzeko arazoak dituztenentzat. Bestalde, aste ho-
netan bertan Batzarrerako zuen presentzia baieztatzea eska-
tzen dizuegu 943 331246 telefonoan edo udalbiltza@astiga-
rraga.net helbide elektronikoan.

BERRIAK

Batzar Orokorrean aztertu beharre-
ko gai ordena erabaki zuen Batzorde
Eragileak urriaren 27ko bilkuran. Sei
puntutan finkatu zuen Batzarreko
gai ordena. Lehenik, Batzorde Eragi-
leak 2001eko Kudeaketa txostena
aurkeztuko du. Ondoren, 2001. ur-
teko aurrekontuen behin-behineko
kitapena egingo da. Behin-behine-
koz onartu ostean, Batzorde Eragile-
ak egingo du behin betikoa. Hiruga-
rrenik, Jarduerarako Oinarrizko Bar-
ne Araudia behin betikoz onartuko
da, aurretik jasotako emendakinak
aztertu eta bozkatu ostean. Jarraian,
2002. urteari begira Udalbiltzako
Lan Batzorde bakoitzak aurreikusita-
ko egitasmoak eta plangintza aurkez-
tuko dira. Egitasmo hauei lotutako
aurrekontuak ere aurkeztuko dira.
Plangintza eta aurrekontuari emen-
dakinak aurkezteko epea abendua-
ren 5era arte da. Hurrengo puntua
Batzorde Eragile berriaren hautaketa
izango da, eta aurkeztutako proposa-
menari emendakinak aurkezteko
epea abenduaren 14a arte izango da.
Azkenik, Udalbiltzak Adierazpen
Politiko bat irakurriko du.

2001eko urriaren 6ko Udalbiltzako Batzorde Eragilearen
Bilkuran, Udalbiltzaren funtzionamendu instituzionala
arautzen duen “Udalbiltzaren Euskal Herriko Udal eta
Udal Hautetsien Biltzarraren- Jarduerarako Oinarrizko
Araudia” behin-behinekoz onartu zen eta Miarritzeko
Batzar Orokorrean behin betikoz onartuko da. Araudia
hautetsi guztientzat ikusgai egongo da Udalbiltzaren web
orrian eta, Batzarra baino lehen, emendakinak aurkeztu
ahal izango dira. Emendakinak aurkezteko hamar kide-
ren sinadura behar da eta aurkezteko azken eguna aben-
duaren 5a izango da. Emendakinak aurrez onartzen ez
badira, banan banako bozketa egingo da. Aurkezleak hi-
ru minutuko azalpena emateko aukera izango du. Bestal-
de, emendakinik ez izatekotan –edo guztiak aldez aurre-
tik adostuak izanez gero-, bozketa bakarra egingo da oso-
tasunean onartzeko.

Garai eta teknologia berriei helduz, Batzar Orokorraren
etengabeko informazioa izateko, gune bat zabaldu dugu
Udalbiltzaren web orrian. www.udalbiltza.net gunean, ale-
gia. Azaroaren 1az geroztik, Miarritzeko Batzar Orokorrera-
ko gonbitea egina da hautetsi guztientzat, eta azaroaren
26etik aurrera, Batzarreko informazioa jaso dezakezue.
Webgunean jada jasota dauden testuak 2002. urterako plan-
gintza eta aurrekontuak eta Barne Araudia dira. Horien gai-
nean emendakinak aurkez daitezke udalbiltza@astigarra-
ga.net  helbide elektronikora zein 943 335243 fax zenbakira
mezuak igorriz. Bestalde, abenduaren 6tik aurrera, Batzorde
Eragile berria osatzeko izenen zerrenda ikusgai izango duzue
eta proposamenak aurkezteko epea abenduaren 14a arte da.
Testu hauetara sarbidea hautetsiek soilik izango duzue klabe
baten bidez, aurretik udaletxeetara igorri genizuen eskutitze-
an azaltzen den klabea, hain zuzen ere.

✔ Batzarreko
gai ordena

✔ Barne Araudiaren
onarpena

✔ Batzarreko infor-
mazioa webgunean

Aurreko Batzarretan bezalaxe, alor ezberdinetan lanean
diharduten pertsonak gonbidatu ditugu Miarritzeko Ba-
tzar Orokorrera. Aurtengoan, hala ere, gonbidatuekiko
lan berezia egingo du Udalbiltzak. Goizeko 11.00ak alde-
ra dei egin zaie gonbidatuei eta haiekin bilkura berezia
egingo dute Batzorde Eragileko bozeramaileek zein Pren-
tsa Bulegoko arduradunek. Zerrenda osatzeko orduan,
Euskal Herrian alor ezberdinetan eta Euskal Herria ain-

tzat hartuz lan egiten duten eragileak hautatu dira. Udal-
biltzaren azken hileotako ibilbidea zein aurrera begirakoa
azalduko zaie bilkura honetan. Honekin batera, datorren
urteari begira eragile hauekin izango diren harremanak
estutzea –kasu batzuetan hastea– izango du abiapuntu-
tzat Udalbiltzak. Elkarlanean aritzeko bideak zabaltzea,
azken batean. Atsedenaldiaren ostean, Batzarraren azken
atalean ere present egongo dira

✔ Erreserba ezazu
zure lekua!

✔ Gonbidatuekiko lan berezia

Miarritzeko Udal Kasinoa Batzar Orokorraren eszenatokia izango da.

AZTERGAIA

UDALBILTZAREN EG
Urrats zehatzak ahalbide

KOKAPEN OROKORRA
Udalbiltzak lehen instituzio nazio-
nalaren izaera eta garrantzia irabazi
behar ditu praktikan, egunerokota-
sunean. Oso urruti gaude oraindik
izan nahi dugun horretatik. 

Udalbiltzaren indargabetzeari au-
rre egiteko Kurtsaalean Batzarra osa-
tu eta antolatzea erabaki behar izan
zen. Udalbiltzan lanean ari garenok,
hasieratik bertatik markaturiko
erronka nagusiak ditugu egiteko
gaur egun ere: nazio eraikuntzan au-
rrerapausoak eman eta Euskal He-
rriaren ordezkaritza instituzional gi-
sa jokatu, beti lurraldetasuna eten-
gabeko abiapuntu eta kezka izaki.

Lehenengo emaitzak esku artean
dituzuen 2002. urterako egitasmo
honetan laburbiltzen dira.

-Udalbiltzaren egituratzea mar-
txan dago. Eskubideen aldeko jardue-
rari emango dio lehentasuna Udalbil-
tzak, aldarrikapen hutsak ekidinez, es-
kubideen gauzatze praktikoaren alde-
ko erronka zehatzak bideratuz.

-Udalbiltzak etengabeko deia
egingo die Euskal Herri osoko eragi-
le, alderdi eta instituzio orori apustu
honetan bat egin dezaten. 

Helburu eta funtzio garrantzi-
tsuak praktikan bideratu behar ditu-
gunak. Horixe da 2002. urteko egi-
tasmo orokor honekin egiten hasi
nahi duguna. Urrats txikien eragin
handia bilatzen dugu. Tamaina bai-
no, norabidea baita kontua. Euskal-
dunon eskubideen aitortza eta egika-
ritzea. Izan ere, herri gisa aritu eta ai-
tortua izateko bidea baita Udalbiltza.

LAU ARDATZ NAGUSIAK
Naziotasun Aitormena: eskubidea
gauzatzeko aukera hedatzea
Herritarren hautu libreari bide ema-
tea erabaki genuen. Zailtasun ugari
izan ditugu aukera egiazkoa herritar

orori eskaini ahal izateko. Datorren
urteari begira, erronka zehatza dugu:
jaso genituen ehun mila baino eska-
kizun gehiago horiei erantzun era-
ginkorra ematea. Horretarako, bitar-
teko berriz jantzi behar dugu Udal-
biltza; naziotasun aitormenaren jaul-
kipena gauzatu. Herritarrengandik
ahalik eta hurbilen egongo diren es-
kaerak bideratzeko sarea antolatu.
Euskal Herri mailako administrazio-
ak eskaini behar duen goren graduko
berme administratiboa eskaini.

Ia 263.000 euro bideratuko ditugu
zeregin honetarako. Nazio Aitormena
bideratzen duen herritar bakoitzak or-
dainduko dituen 12 euroak bide hori
jorratzeko bitartekoa izango dira.

Euskal herritar guztion Eskubideen
Karta eta Nazioarteko Konferentzia
Herri gisa dagozkigun eskubideak
aldarrikatu behar ditugu; nazioarte-
ko legedian bildutako eskubide ai-
tortzak gureganatu, ukazio horien
larritasuna agerian jarri, 2004. urte-
an Europako Konstituzioak bildu
behar dituenak beste Estaturik Ga-
beko Nazioekin batera landu...
mundu osoko herriek etorkizunik
izateko ezinbesteko duten Autode-
terminazio eskubidearen gaurkota-
suna indar berriz finka dadin nazio-
arteko eremuan.

Euskal herritarren esku-hartze
zuzena eskatuko duen egitasmoa
dugu Eskubideen Karta osatu eta

Nazioarteko Konferentzia baten bi-
dez munduaren aurrean Euskal He-
rriak bideratu nahi duen eta egunez
egun eraikitzen ari garen nazio izae-
ra aurkeztea. Horretarako, nazioar-
tean gauzatuko dugun lan guztie-
kin batera, 329.000 euro bideratu-
ko ditugu.

Garapen Fondoa osatu eta Zubero-
aren premiei bideratzea
Urtetako ukazioa eta zatiketaren on-
dorioak larriak dira. Zuberoaren
errealitatea lekuko. Lurraldeen pre-
mia bereziei begira, Garapen Fondo
bat sortu nahi dugu. 2002. urteko
helburua: Zuberoaren garapenari
miloi bat euro bideratzea. Dirutza
hori biltzea izango da lehenengo
erronka, baina ez diru laguntza eran
planteaturik. Zuberoan bertan ko-
katuko den motore ekonomiko eta
sozial berri baten sorrerari erantzun-
go dion tresna iraunkorra gorpuzte-
ko izango da.

Udalbiltzak sustatuko duen Fon-
do hori sortzeko 110.000 euroko
ahalegina bideratuko diogu. Garapen
Fondoak nortasun juridiko eta fun-
tzionamendu berezkoa izango ditu. 

Gatazkaren gainditze ahalegina eta
horretarako nazio mailako lehen era-
kundeari dagokion erantzunkizunari
heldu eta egiteko propioak lantzea
Begi-bistakoa dugu egungo gatazka
luzatzeak eta beronen ondorio la-
rriek Euskal Herria nazio gisa eraiki-
tzeari eransten dizkioten zailtasu-
nak. Herritarrek hain modu bizian
sentitzen duten gatazka gainditzeko
premia horren aitzindaria ere izan
behar du Udalbiltzak. Eta horri
erantzuteko, egun den nazio maila-
ko erakunde bakarra izaki, dagoz-
kion funtzio eta interlokuzioak gara-
tu beharko ditu.Aurtengo otsailean Kursaalean egindako Batzar Orokorra. GARA

AZTERGAIA

LARRITASUN HANDIKO EGITEKO-
EI ERANTZUN BEHARRA
Udalbiltzak garatu duen lan xumea-
ren ondorioz, hamaika premia larri ja-
so eta horiei erantzun beharra du gaur
egun esku artean. Begi-bistakoa da
gaur egun gure bitartekoak eta ikus-

ten/jasotzen ditugun eskakizunen ar-
tean sekulako desoreka dagoela. 

Gehiago egin nahi eta ezinaren ar-
teko alde mingarri hori, erakunde
ororena dena, zauri latza bilakatzen
da Udalbiltzaren kasuan. Izan ere,
hain dira larriak bitarteko eza honek

eragiten dituen ondorioak Euskal
Herriaren luze-zabalean!

Bitarteko propioez erantzun nahi
ditugun egitasmoak, 600.000 euro
horien jomuga direnak, egungo mu-
ga edo zatikatzea gainditzeko bideak
marraztera datoz gehienbat; gizarte

eta ekonomian, nazio mailako datu
estatistikoak sortzera eta nazio maila-
ko ikuspegi ekonomikoa bideratzen
hastera kontseilu baten bidez. Komu-
nikabideen atalean, euskaraz lan egi-
ten duten herri komunikabideen sus-
tatzearekin batera, Lapurdi, Nafarroa

GITASMOA 2002RAKO
eratzeko garaia heldu da

GASTUAK Pta +/- milakoetan Euroa Libera +/- 
milakoetan+D2

000 - Idazkaritza Orokorra 26.195 157,44 1.033
001 - Gizarte Ekonomia 25.558 153,61 1.008
002 - Naziotasuna 43.754 262,97 1.725
003 - Nazioartea 54.689 328,69 2.156
003- Nazioarte orokorra 13.689 82,27 540
003- Konferentzia 41.000 246,41 1.615
004 - Euskal Garapen Fondoa sortzeko 18.435 110,80 727
005 - Komunikabideak 14.285 85,85 563
006 - Irakaskuntza 11.200 67,31 442
007 - Euskara 20.000 120,20 788
008 - Kultura - Kirola 15.084 90,66 595
009 - Eskubide Demokratikoak 6.300 37,86 248
010 - Lurralde Antolaketa 6.500 39,07 256
011- Diru laguntzak 10.000 60,10 394

Guztira Udalbiltza 252.000 1.514,55 9.935
Euskal Garapen Fondoa 145.000 871,47 5.716

Guztirako kontsolidatua 397.000 2.386,02 15.651

SARRERAK

Tasak 50.000 300,51 1.971
Transferentzia arruntak 202.000 1.214,04 7.964

Guztira Udalbiltza 252.000 1.514,55 9.935
Euskal Garapen Fondoa 145.000 871,47 5.716

Guztira kontsolidatua 397.000 2.386,02 15.651

2002ko aurrekontua

Beherean eta Zuberoan ari diren eus-
kal irratien ekoizpen gune bati lehen-
tasuna ematen diogu. Irakaskuntzan,
euskal curriculuma garatzen hasteko
bitartekoak bideratzeari. Euskaran,
euskaldunon eskubideen aldeko tres-
na eraginkorra izan nahi duen eta
Kontseiluarekin elkarlanean indartu
nahi dugun Behatokiari. Kultura eta
kirola atalean, herriz herri ari direnen
arteko kolaborazio eta lan komunari,
euskal selekzioen abiapuntua izango
den errejistroa sortzearekin batera.
Lurralde antolaketan, Euskal Herri
mailako meteorologia datuen biltzea
bideratuko duen sarea martxan jar-
tzeak hartuko du protagonismoa, eta
horrekin batera, herri txikien arteko
elkarlana eta interlokuzio instituzio-
nal bateratua ahalbideratu duen gu-
nea sortzeak.

Eskubide demokratikoen ba-
tzordeak, gure Herrian bizi dugun
egoeraren berri emateaz gain, herri-
tarrek parte hartzeko bide zuzenak
bultzatu eta bazterkeria ororen aur-
ka berdintasuna bultzatzeari eman-
go dio lehentasuna.

AURREKONTUEN NEURRIAZ
Arestian esan bezalaxe, badira beste
hamaika egitasmo hainbat eragile
sozialarekin batera jorratu beharre-
koak, bitarteko falta dela medio.
Guztiak ezinbesteko diren egitas-
moak ditugu Euskal Herria nazio
gisa gorpuztu nahi dugunontzat,
eta ezinean ito ez daitezen elkarla-
nari heldu behar diogu modu ezin
larriagoan.

Udalbiltzak irekitako interloku-
zioan hamaika eskakizun jaso ditu,
eskubideen gauzatze aukera gutxie-
nekoak liratekeen egitasmoak itola-
rrian daudelako hainbat lurraldetan.

Hausnarketa sakona egin beharko
dugu Euskal Herria nazio gisa eraiki-
tzearen alde gauden eragile guztiok
errealitate gordin honetaz eta gurean
diren Erakunde guztietako bitarte-
koak zeren arabera banatu eta zerta-
rako bideratzen diren berrikusteko.

Erakunde baten egitasmoen neu-
rria bere aurrekontuetan islatzen de-
la esan ohi da. Udalbiltzarena, gaur
egun, aurkezten dizugun honako
hau da. Txikia bezain ausarta. 

Ahalegin handia egin beharko
dugu datorren urtean bitartekoak
sortu eta erantzunak ahalbidera-
tzeko. Udalen ekarpenak finkatu
beharra dago. Horretarako, Par-
tzuergoko kide diren udalen ekar-
pena beren aurrekontuen %1 in-
guruan zehaztuko duen formula
zehatza landu dugu. Udal hauei
parte hartze aukera berezia eskain-
tzen dien Udalen Kontseilua  sor-
tzea proposatzen dugu Barne
Araudiari eginiko aldaketa propo-
samenean. 

Udalbiltzaren beraren lan gaitasu-
na egituratuta, egitura horren ahale-
ginez diru sarreren kopuru kontsoli-
datuaren  % 50 baino gehiago bila-
tuko dugu herritarren ekarpenetatik
edota beste eremutatik diru lagun-
tzak ekarriz. Diru sarrera propioen
%  30-edo izango da.

Gestio saio honekin batera, egite-
koen egituratze eta administrazio
publiko batek ezinbesteko behar di-
tuen gardentasun eta publikotasun
ezaugarriak gureganatzen zeregin
iraunkorra izango dugu.

Udalbiltzak nazio eraikuntzan
urrats zehatzak ematean kokatu du
bere jarduera. Udalbiltzaren jar-
duera horren bidez gatazkaren kon-
ponbide demokratikoari ekarpena
egiten diogulakoan gaude, unean
uneko abagune politikoaren eragi-
netik haratagoko lana bideratuz.
Baina egun bizi dugun gatazka po-
litikoari begira, Udalbiltzak gataz-
karen konponbide demokratikoa-
ren bidea bultzatzeko berariazko il-
doa aurrera eramateko beharra du. 
Batetik, nazioa eraikitzen urrats
ahalik eta eraginkorrenak emateko
gatazkaren konponbide demokra-
tikoak ekarriko lukeeen bakearen
beharra gero eta nabarmenagoa de-
lako euskal gizartean. Bestetik, une
honetan Udalbiltza nazio mailako
erakunde bakarra izanik, bertatik
eraiki beharko baita gatazkaren
konponbide demokratikorako he-
rri honen ordezkaritza. 
Udalbiltzak, gatazkaren konponbide
demokratikoaren aldeko berariazko
lana eginez, nazio eraikuntzan sa-
konduko du. Gatazka politikoaren
muina Euskal Herriaren existentzia-
ren eta bere eskubideen ukapenean
datzala kontuan hartuz, bere kon-
ponbidea eremu horretan gauzatzea
ezinbesteko abiapuntua da. 
Zeregin garrantzitsua dugu kon-
ponbideari begira herri honen or-
dezkaritza eraiki eta Euskal Herri
osoan konponbidearen eta bakea-
ren bidea irekitzeko.  
Beraz, datozen hilabeteei begira,
Udalbiltzaren jardueraren ardatza
honako hau izango da: euskal hiri-
tarron eskubide kolektiboen eta gi-
zabanakoen aitortzan oinarrituta-
ko gatazka politikoaren konponbi-
de demokratikoa bultzatzea. 

Gatazka 
politikoaren
konponbide 

demokratikoaren 
bidean

AZTERGAIA

Atalez atal
GASTUAK Pta +/- Euroa Libera +/-
I. Atalburua Ordainsariak 47.387 284,80 1.868
II. Atalburua Ondasun arruntak  128.338 771,33 5.060

eta zerbitzu gastuak

IV. Atalburua Tranferentzia arruntak 53.500 321,54 2.109
VI. Atalburua Inbertsio errealak 22.775 136,88 898

Guztira Udalbiltza 252.000 1.514,55 9.935
Euskal Garapen Fondoa 145.000 871,47 5.716

Guztira kontsolidatua 397.000 2.386,02 15.651

SARRERAK
III. Atalburua Tasak eta hainbat sarrera 221.000 1.328,24 8.713
IV. Atalburua Tranferentzia arruntak 31.000 186,31 1.222

Guztira Udalbiltza 252.000 1.514,55 9.935
Euskal Garapen Fondoa 145.000 871,47 5.716

Guztira kontsolidatua 397.000 2.386,02 15.651

atalez-atal



Lekuinen (Lapurdi) bizi da
Dominique Duhalde eta
bertako hautetsi hautatu

zuten herritarrek azken hauteskun-
deetan. Lapurdi, Nafarroa Beherea
eta Zuberoako hautetsi abertzaleen
Batzarrean parte hartzen du eta, lan
horiekin batera, egun Zuberoa sus-
tatzeko Udalbiltzak abian jarri
duen ekimenean dihardu.

Nolakoak dira Udalbiltzaren eta
zuberotarren arteko harremanak
Zuberoa berpizteko lanean?
Udalbiltzatik ohartu gara Zubero-
an aspalditik lanean aritzeko molde
bat dutela. Azken hamabost urteo-
tan elkartu dira eta euren garapena
nola eta norekin egiten ahal duten
ikusi dute. Elkarrekin lan egiteko
molde bat dute, beraz. Lan egiteko
molde berezi hau kontuan hartuz,
hainbat eragilerekin biltzea izan da
gure lana, Zuberoan ari direnekin.
Hor ditugu industria mailan, labo-

rantza mailan, zerbitzu mailan la-
nean ari direnak, eta lehen fase ho-
netan, Udalbiltzak horiekin dene-
kin hitz egingo du eta Zuberoa
2010 plana oinarri hartuta, gure
ekarpena egin.

Zertan lagun dezake Udalbiltzak?
Zuberotarrek Frantziako Estatuare-
kin, Kontseilu Orokorrarekin eta
beste hainbat erakunderekin lanak
egiten dituzte eta Udalbiltzatik jaki-
narazi nahi diegu Udalbiltzak ere he-
rri mailan lan egin nahi duela. Herri
mailan ekarpenak egin ditzakegula
adierazi nahi dugu. Ekarpen horiek
bi moldetan egin ditzakegu. Batetik,
dirua biltzeko ekimenak martxan ja-
rriko dira, eta bestetik, industria
mailan elkartze bat egingo da, Zube-
roak asko baitu egiteko Gipuzkoan
eta Bizkaian dauden industriekin.
Azken batean, Udalbiltzak hurbiltze
bat nahi du, bere zerbitzuak haien
eskuetan jarriz.

Lurraldetasuna aintzat hartu
nahi du Udalbiltzak...
Bai, Euskal Herrian gaude eta Eus-
kal Herri osoa aintzat hartzen duen
instituzio bakarra da Udalbiltza.
Oinarri honetatik abiatuz, haiekin
hitz egitea, gauzak nola dauden
ikustea eta gure diru bilketarekin
haiek nola lagundu ditzakegun az-
tertzea da gure helburua. Ez guk
esatea gauzak nola egin behar diren,
baizik eta orain arte elkarrekin egi-
nak dituzten gauzak kontuan har-
tuz, gure ekarpena egitea.

Diru bilketa 2002. urteari begira
planteatzen da...
Bai, eta Euskal Herri osoan plantea-
tzen da. Bi molde daude: batetik,
galdeketa bat eginen da herriko etxe
edo udaletxeetan, eta jende parti-
kularrak edo edozein herritarrak
parte hartzeko aukera izango du.
Bestalde, badira Zuberoarekin la-
nean ari diren elkarteak, esaterako

Herrikoa. Herrikoak diru bilketa
egiten du Lapurdi, Nafarroa Behe-
rea eta Zuberoan. Une honetan di-
ru bilketa egiten ari da eta Udalbil-
tzatik Herrikoarekin ere lan egin
nahi dugu. Orain Lapurdi, Nafa-
rroa Beherea eta Zuberoan lan egi-
ten du, baina guk Euskal Herri oso-
ra zabaldu nahi dugu.

Zein da Zuberoako egoera gaur
egun?
Euskal Herrian ainitzek esaten du-
te Zuberoan dantzariak, maskara-
da, musika direla, baina horretaz
gain, zuberotarrek Euskal Herrian
badute euren lekua eta baita bizi
nahia ere. Azken 10-20 urteotan
jendea galdu dute Zuberoan. Be-
raz, egoera hori kezkagarria da.
Baina horren ondoan bada bizi
nahikeria bat ere, guk sentitu du-
guna. Izugarrizko gogoa dute gau-
zak zuzendu eta dinamika bat sor-
tzeko zuberotarrekin.

Dominique Duhalde, eskuinean.

Zuberotarrek Euskal Herrian beren
tokia dute eta baita bizi nahia ere»

◗2001eko urriaren 6ko UDALBILTZAko Batzorde Eragilearen ebazpena, Euskal Herriko Udal eta Udal Hautetsien biltzarraren fun-
tzionamendu instituzionala arautzen duen “Udalbiltzaren Jarduerarako Oinarrizko Araudia” behin-behinekoz onartzen duena.
Batzorde Eragileak honako erabakiak hartu zituen :
1. 1999ko irailaren 18an Euskalduna Jauregian egindako Batzar Eratzailearen eta 2001eko otsailaren 24an Kursaalean egindako Ba-
tzar Orokorraren erabakiei jarraikiz, azken honetan zehazturiko prozeduran oinarrituz, “UDALBILTZAren jarduerako oinarrizko arau-
dia” behin-behinekoz onartzea.  
2. Erabaki hau UDALBILTZAren Agerkari Ofizialean argitaratzea eta araudia UDALBILTZAren kideen esku jartzea ekarpen, emendakin
edo zuzenketak egin ditzaten hurrengo Batzar Orokorra baino lehen, non behin betiko onartuko den. 
3. Araudia UDALBILTZAren Web orrian jartzea.
◗2001eko urriaren 6ko UDALBILTZAren Batzorde Eragilearen ebazpena, Udalbiltzaren administrazio prozedura ezarri eta arautzen
duen “Udalbiltzaren erabakibide eta gizartearekiko harremanei buruzko arauak” onartzen dituena.
◗2001eko urriaren 13ko UDALBILTZAko Batzorde Eragilearen ebazpena,Udalbiltzako Batzorde Eragilearen Ohiko Batzarrak hiru
astean behin egitea zein Batzorde Iraunkorra astero biltzea eta honen osaketa onartzen duena.
◗2001eko urriaren 27ko UDALBILTZAko Batzorde Eragilearen batzarraldian, UDALBILTZAren Jarduerarako Oinarrizko Araudia-
ren 25. artikuluan oinarrituz, abenduaren 15ean egingo den Batzar Orokorraren deialdia zein honen gai ordena onartu zen.
◗2001eko urriaren 27ko UDALBILTZAko Batzorde Eragilearen batzarraldian Udalbiltzaren Euskararen Aholku Kontseilua sortzea
erabaki zen. Aholku Kontseiluak zeregin hauek izango ditu:

-Udalbiltzaren Euskara Lan Batzordeari euskal herritarren hizkuntz eskubideen definizioa jasoko duen dokumentua osatzeko
aholku ematea.
-Udalbiltzaren Euskara Lan Batzordeak Udalbiltzako organo gorenei bideratzen dizkien eragin orokorreko proposamenei  buruz-
ko iritzia ematea.
-Udalbiltzaren Euskara Lan Batzordeari Udalbiltzak Euskararekiko dituen helburuak lortzeko eta ildoak garatzeko ekimenak pro-
posatzea.
- Euskararen berreskurapen eta normalizazio prozesuari etengabeko jarraipena egitea eta Udalbiltzaren Lan Batzordeari Euskara-
ri buruzko aldikako diagnostikoen proposamena egitea.

FUNTZIONAMENDUA

◗2001eko urriaren 27ko UDALBILTZAko Batzorde Eragilearen batzarraldian , Zuberoa 2010 egitasmoan, Zuberoako Garapen Plane-
an lan egingo duten eragileen trebakuntza eta aholkularitza zerbitzua Elhuyar enpresarekin kontratatzea erabaki zen, 198.128 pezetatan.  
◗2001eko azaroaren 17ko UDALBILTZAko Batzorde Eragilearen batzarraldian Aztiker enpresarekin lotutako "Euskal Herriko Esta-
tistika Institutua" sortzeko kontratuaren aldaketa onartu zen, osotara, 6.496.000 pezetatan.  

KONTRATAZIOAK

◗2001eko irailaren 22ko UDALBILTZAko Batzorde Eragilearen batzarraldian, besteak beste, Topagunea Euskara Elkarteen Federa-
zioarekin elkarlanerako hitzarmena sinatzea eta 10.000.000 pezetako diru laguntza ematea  erabaki zen. 
◗2001 irailaren 22ko UDALBILTZAko Batzorde Eragilearen batzarraldian, beste erabaki batzuen artean, Mendizolan Alkarteari "PI-
KA haurrentzako hilabetekaria" egitasmoa aurrera  eramateko 25.000 liberako diru laguntza ematea erabaki zen. Aurrerantzean, Men-
dizolan alkartea eta Udalbiltzaren artean elkarlanerako hitzarmena sinatuko da.  
◗2001eko urriaren 27ko UDALBILTZAko Batzorde Eragilearen batzarraldian, besteak beste, Orreaga Kultur Elkarteari 100.000 pe-
zetako diru laguntza ematea erabaki zen azaroan antolatuko duen kultur hamabostaldirako.
◗2001eko urriaren 27ko UDALBILTZAko Batzorde Eragilearen batzarraldian, beste erabakien artean, Pausu Elkarteari "Arrosa"
Irratigintza Ekoizpen zentroaren aurreproiekturako 2.000.000 pezeta ematea erabaki zen. Egitasmo honek Euskal Herriko kohesio-
an laguntzea eta lurralde guztien arteko elkar ezagutza kulturala eta sozio-ekonomikoa zein hizkuntza normalizazio prozesuan era-
gitea ditu xede.
◗2001eko azaroaren 17ko UDALBILTZAko Batzorde Eragilearen batzarraldian, besteak beste, Euskal Herriko Metereologoen Fun-
dazioarekin Euskal Herriko sare metereologikoa osatzea helburu duen elkarlanerako hitzarmena sinatzea eta aurtengo 4.500.000 peze-
tako diru laguntza ematea erabaki  zen.  

DIRU LAGUNTZAK

UDALBILTZAREN ALDIZKARI OFIZIALA


